
Lunes 5 ti’ octubre ti’ u ja’abil 2026

Pido la prueba formal,
ya quiero hacer negociazo;
más ahora que el sargazo
será especie comercial.

¡BOMBA!

Béeychaj u chíikbesik Quintana Roo u nojochil u maaya 
miatsil tu kúuchil Los Pinos tu kaajil Ciudad de México

U jejeláasil chíikulal miatsil, 
maaya tuukul yéetel ba’axo’ob 
nojba’alkúunsik u kaajilo’ob 
Quintana Roo, chíikpaj tu kúuchil 
Complejo Cultural Los Pinos, tu’ux 
chúunsa’ab u meyajil “Quintana 
Roo en Los Pinos”, tumen xjala’ach 
Mara Lezama Espinosa. E’esajile’ 
beeta’ab tu k’iinilo’ob 3 yéetel 4 ti’ 
octubre, yéetel tukulta’ab no’ojan 
ti’al u k’ujsa’al u chíikulal kaaj 
yiknal máaxo’ob kaja’an Ciudad 
de México.

Te’el k’iino’obo’, máaxo’ob 
k’uch xíimbale’, béeychaj 
u k’ajóoltiko’ob patrimonio 
cultural kuxa’an tu lu’umil 
Quintana Roo, úuchik u 
chíikbesa’al u paaxil yéetel u 

yóok’oltil, u janalil, meyajk’ab, 
talleres yéetel uláak’ ba’alo’ob 
beeta’an tumen ko’olel yéetel 
xiib ku taalo’ob ti’ u jejeláas 
quintanaroil kaajo’ob.

“Taalo’on k e’es u jejeláasil 
ba’axo’ob chíikbesik miatsil, 
janal, meyajk’abo’ob yéetel 
uláak’ ba’alo’ob, ba’ale’ yéetel 
máaxo’ob beetik, tumen u 
meyajil jala’ach le k’iina’ yaan 
u yóol u chíikbesik leti’ob 
nojba’alkúunsik k kaajo’ob”, tu 
ya’alaj x jala’ach tu súutukil 
úuchik u chúunsa’al meyaj, tu 
k’íiwikil plaza Jacarandas, tu’ux 
táaakpaj xan máax jo’olbesik 
Complejo Cultural Los Pinos, 
Elisa Lemus Cano.

Ka’aj chúunsa’ab meyaje’, 
yáax beeta’ab Jets’ Lu’um, tu’ux 
k’áata’ab ka utsuk úuchuk 
tuláakal le meyajo’obo’.

“T jach k’a’aytaj chuuoyo’ob, 
wak’ k’áan, booko’ob yéetel u 
gustoil jejeláas ba’ax ku jaanta’al tu 
lu’umil Quintana Roo”, tu ya’alaj 
Mara Lezama, úuchik xan u 
chíimpoltik u k’a’ananil máaxo’ob 
láayli’ u kaláantiko’ob yéetel 
u beetiko’ob ba’ax suukchaj u 
meyjata’al tu jo’oloj u máan k’iin. 

Máax jo’olbeisk Instituto de la 
Cultura y las Artes de Quintana 
Roo (ICA), Lilian Villanueva Chan, 
tu ya’alaj ti’ e’esajile’ ku táakpajal 
21 kúuchilo’ob ti’al productores 
yéetel uláak’ 15 ti’al máaxo’ob 

beetik jejeláas meyajk’abo’ob. 
Beyxan táakpaj máaxo’ob 
beetik janalo’ob je’el bix u tacosil 
me’exkay yéetel k’astak’an, u 
tsi’ikil sooj, u empanadasil chaay 
yéetel kaax beyxan queso, u 
tacosil escabeche yéetel buut’, 
beyxan taco de oro. 

Ichil uláak’o’ob máax táakpaje’ 
ti’ yanchaj Ballet Folclórico del 
Estado de Quintana Roo, Orquesta 
de Seguridad Ciudadana, Orquesta 
Polifacética de Felipe Carrillo 
Puerto, u múuch’ paaxil Juul K’iin 
ti’ u kaajil Cozumel, Los Juan 
Diego yéetel jts’íib Wildernain 
Villegas. Je’el bix xan Mayapax, u 
paaxil maaya kaajo’ob Quintana 
Roo, ichil uláak’o’ob.  

